
జపసరంబులువ్రేల సంధించి చెవుల

నుపవీతములు జుట్టి యొనర రుద్రాక్ష 

మాలికల్ మెడవైచి మై భూతిఁ బూసి

దాలిచి గోపిచందనములు నుదుట

పర్ణశాలలయందు బడుగు లై నట్టి

పర్ణుల కాపుంచి వలసగా వెడలి

యమరుల నెగ్గించి యష్టదిక్పతులఁ

గ్రమమున దూరి వారలనెల్ల గూర్చు700

కొని బ్రహ్మసభ కేగి కొలువున నలువఁ

గనుఁగొని ప్రణమిల్లి కణక నిట్లనిరి

సకలవిధాత! యో సకలనిర్మాత!

యకళంకగుణజాత! యజ్ఞసంజాత!

శరణుగా నిను జేరఁ జనుదెంచినార

మరుదుగాఁ గరుణించి యభయ మీగదవె

అల హిరణ్యుఁడు వోవ హాయి నుందుమని

తలఁచుచుండఁగ వాని తలద్రొక్కుపాటి

దనుజులు కొంద ఱిద్ధర మునీంద్రులను

జనకుచు యజ్ఞముల్ జెరుపుచుండఁగను

పాటిల్లు గోర్చుటుపైని రోకంటి

పోటును గల్గుచాట్పున రావణుండు

అమరాధిపతిమొద లష్టదిక్పతుల

సమరంబులన్  దిరస్కారంబు జేసి

మమ్ము సడ్డించక మా తపోవనము

లెమ్మెను జొచ్చి మహీసురాదులను

బాధించి యిల్లాండ్రఁ బట్టుచు నెల్ల

